
Útdráttur 
Við höfum öll þörf til þess að tjá okkur en tjáning okkar fer ekki einungis fram með 

töluðum orðum, við tjáum okkur jafnframt með klæðnaði. Klæðnaður getur gefið 

upplýsingar um kyn, aldur, samfélagsstöðu, persónuleika og fleira. Hann er einnig 

notaður til þess að tjá einstaklingseinkenni en í leiðinni gerum við grein fyrir því 

hvaða hópi við tilheyrum. Í raun er fatnaður mikilvægur í ferli hópamyndunar, þar 

sem að með klæðnaðinum sýnir viðkomandi hvaða hóp hann eða hún tilheyrir. 

Samfélagið hefur búið til ákveðna ímynd um hvernig samfélagsþegnar eiga að líta út á 

hverju tímabili. Það fólk sem tileinkar sér þann stíl er hluti af hinum stóra 

samfélagshópi og fylgir norminu. Aftur á móti gerir fólkið, sem fellur ekki inn í þann 

hóp, uppreisn gegn norminu og flokkast í minnihlutahópa eða jaðarhópa. Jaðarhópar 

eru hópar af fólki sem deila oftast svipuðum skoðunum og telja sig ekki tilheyra 

hinum stóra samfélagshópi. Fólkið sem tilheyrir jaðarhópum gerir uppreisn gegn 

ríkjandi tísku og þess vegna er þeirra stíll kallaður andtíska.  

Upphaf andtísku, það er að segja þegar fólk tók meðvitaða ákvörðun um að 

gera uppreisn gegn ríkjandi tísku, má rekja til lok 19. aldar og upphafs 20. aldar. 

Fútúrisminn, konstrúktívisminn og pródúktívisminn eru þær listastefnur sem höfðu 

mest áhrif á upphaf andtískunnar. Þá mátti í fyrsta skipti sjá ósamhverf snið, 

óhefðbundin hlutföll, lítinn mun á klæðnaði kynjanna svo eitthvað sé nefnt. Það má 

vera að þessar stefnur hafi haft áhrif á að fjöldi jaðarhópa hafa birst í gegnum tíðina, 

sérstaklega í sambandi við listastefnur og tónlistastefnur. Sem dæmi má nefna pönkið. 

Hugmyndir jaðarhópa um útlit veita oft fatahönnuðum innblástur og stíll þeirra er 

notaður af neyslusamfélaginu. Þegar það gerist, þykir það annað hvort vera endalok 

jaðarhópanna eða verður til þess að annar stíll þróast innan jaðarhópsins. Það má sjá 

andtísku á tískusýningum í helstu tískuborgum heims. Sem dæmi má nefna að í París 

sýna fatahönnuðir á borð við Rei Kawakubo, Martin Margiela, Rick Owens og Haider 

Ackerman sköpun sína en þau öll sérhæfa sig í andtísku. Jafnframt gera þau öll 

uppreisn gegn ríkjandi gildum og viðmiðum tískunnar en veita tískuheiminum aukinn 

fjölbreytileika.  

Inngangur 

Klæðnaður er tungumál í sjálfu sér, tjáning og samskiptakerfi án orða. Föt gefa 

upplýsingar um þann sem klæðist þeim og þannig erum við í raun að segja 

áhorfandanum hver við erum. Jafnframt er klæðnaður stór þáttur í hópamyndun innan 

samfélagsins. Á hverju tímabili þykir ákveðinn klæðnaður við hæfi og þeir sem 

tileinka sér þann stíl fylgja hinu svokallaða „normi“ eða samfélagslegum viðmiðum. 

Þeir sem ekki fylgja þeim hópi gera uppreisn gegn hefðbundnum gildum og 

viðmiðum samfélagins. Yfirleitt er þetta fólk í ákveðnum hópum sem kallast annað 

hvort jaðarhópar eða minnihlutahópar. Sá stíll sem jaðarhópar eða minnihlutahópar 

aðhyllast er kölluð andtíska, vegna þess að sá stíll er andóf gegn neyslumiðaðri tísku.  

 Í þessari ritgerð verður fjallað um hvernig fólk notar klæðnað til þess að tjá sig 

og hvernig samfélagið hefur áhrif á túlkun okkar og vali á klæðnaði. Rætt verður um 

það út frá samfélagslegum skilningi og út frá félagsfræðilegum kenningum. Í kjölfarið 

á kenningalegri umræðu verður rætt um klæðnað sem tjáningarmáta út frá andtísku. 

Fjallað verður um upphaf og sögu andtísku, þegar fólk gerði meðvitaða uppreisn gegn 

ríkjandi tísku. Einnig verður fjallað um andtísku jaðarhópa, en andtíska tengist 

yfirleitt þeim hópum. Rætt verður um það ferli þegar stíll jaðarhópa, andtíska, verður 

að tískustraumi neyslusamfélagsins. Loks verður fjallað um andtískuhönnuði 

samtímans, tengsl þeirra við andtísku fortíðarinnar og áhrif þeirra á tískuheim 

samtímans.  

Upplýsingar gefnar með klæðnaði 
Félagsfræðingurinn George Simmel taldi tvær félagslegar tilhneigingar vera kjarna 

tískunnar og ef aðra hverja skorti, þá getur tíska ekki mótast almennilega. Önnur 

tilhneigingin er þörf fyrir hópamyndun og hin er þörf fyrir einstaklingshyggju. Að 

hans mati vilja sumir einstaklingar vera hluti af stórum hópi í samfélagi, á meðan 

aðrir vilja og sjá sjálfa sig ekki sem hluta af þessum hópi. Hann segir að samfélagið 

byggist á átökum milli aðlögunar að samfélaginu og einstaklingum sem ekki fylgja 

reglunum. Fólk hefur þörf til þess að, hvoru tveggja, vera hluti af samfélagshópi en án 

þess að vera bundinn honum svo föstum böndum að einstaklingseinkenni hverfi.1 Það 

er mikið til í kenningu Simmels, að mínu mati. Klæðnaður er einn af sýnilegum 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Clarke, David B. Doel, Marcus A., Housiaux, Kate M.L, The consumption reader, Routledge, 
London, 2003, bls. 239. 

þáttum af neyslu og spilar stóra rullu sem samfélagsleg bygging af sjálfsmynd. Það 

má sjá hvernig fólk túlkar ákveðna þætti menningar, með vali á klæðnaði. 

Tilgangurinn með valinu getur falið í sér að fylgja norminu, sem þykir viðeigandi útlit 

hvers tímabils. Það fólk sem fylgir norminu, fylgir þar af leiðandi viðteknum venjum 

og er hluti af hinum stóra samfélagshópi sem Simmel nefnir. Þegar fólk klæðir sig 

samkvæmt normi hvers tímabils þá vekur það athygli annarra samfélagsþegna sem 

samþykkja klæðaburðinn og meðtaka upplýsingarnar um hvaða hóp viðkomandi 

tilheyrir. Annað fólk hefur tilhneigingu til þess að skera sig úr hópnum og vill ekki 

fylgja því sem þykir vera við hæfi. Segja má að þegar fólk gerir uppreisn gegn 

norminu og klæðist einhverju sem ekki þykir við hæfi, verða samfélagsþegnar sem 

meðtaka upplýsingarnar fyrir eins konar áfalli. Það er vegna þess að þeir geta ekki 

skilgreint upplýsingarnar og átta sig ekki á hvaða hópi viðkomandi tilheyrir. Ég get 

ímyndað mér að þetta séu aðstæðurnar sem verða til við upphaf nýrra jaðarhópa. Hægt 

og rólega verður það sameiginlegur skilningur meðal samfélagsþegna fyrir hvað 

klæðaburðurinn stendur. 

„Við viljum líta út eins og vinir okkar en ekki vera klón þeirra.“2 Við leitumst 

eftir að hópa okkur saman, en með fólki sem okkur kemur vel saman við. Diane 

Craine telur að fólk noti uppáhalds fötin sín fyrir sjálfstjáningu en jafnframt til þess að 

hafa samskipti við aðra.3 Því má segja að  klæðnaður sé mjög mikilvægur í ferli 

hópamyndunar, þar sem hann er í raun fyrstu upplýsingarnar sem gefnar eru um 

einstaklinginn áður en hann tjáir sig með orðum. Tískuklæðnaður er notaður í hinum 

vestræna heimi til þess að staðfesta aðild að menningar- og samfélagshópum og í 

leiðinni er hann notaður sem persónulegt kennileiti: „Það má vera að þörfin, fyrir að 

skera sig úr, sé mest til þess að falla inn í hóp sem viðkomandi finnur hvað mest 

tengsl við”.4 Með því að tileinka sér ákveðinn stíl tilheyrir manneskjan ákveðnum 

hópi samfélagsins og skilur sig frá öðrum hópum. Samfélagið leitast eftir að 

skilgreina hegðun og klæðaburð fólks, til þess að öðlast skilning á hver þau eru, sem 

hópur. Þess vegna má segja að föt eru í raun tæki til þess að flokka og hópa saman 

fólk.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2	  Barnard, Malcolm, Fashion as communication, Routledge, London, 2002, bls. 12. 
3	  Crane, Diane, Fashion and it’s social agendas: class, gender and identity in clothing, University of 
Chicago Press, Chicago, 2000, bls 2.	  
4 Barnard, Malcolm, bls. 13. 

Klæðnaður gefur áhorfandanum einnig upplýsingar um einstaklingseinkenni 

áður en fólk talar saman. Föt geta gefið upplýsingar um kyn, aldur, samfélagsstöðu, 

uppruna og persónuleika. Jafnframt gefur klæðnaður upplýsingar um hvað 

manneskjan er eða vill vera á ákveðnu tímabili.5 Til dæmis er fólk í viðskiptum oftast 

í jakkafötum. Á hverju tímabili, eru ákveðin fagurfræðileg gildi og ákveðinn 

klæðaburður sem þykir vera við hæfi, það er að segja, ákveðin ímynd sem samfélagið 

mótar og býr til. Það er búin til ímynd um hvernig fólk á að líta út eftir kyni, aldri, 

samfélagstöðu, uppruna og fleira. Við leggjum áherslu á hvert kyn okkar er með því 

að klæða okkur eftir þeirri ímynd sem samfélagið er býr til. Samfélagið býr til 

formúlú um hvernig klæðnaður er við hæfi fyrir hvern aldurshóp. Í báðum tilfellum, 

þegar gildum og viðmiðum samfélagsins, um hvernig á að klæðast eftir aldri og kyni 

er ekki fylgt, er það litið hornauga og veldur eins konar uppnámi annarra 

samfélagsþegna. Sem dæmi um það er þegar mæður klæðast fötum dætra sinna eða 

þegar menn klæðast kvenlegum fatnaði. Hvað varðar samfélagstöðu, má nefna 

einkennisbúninga sem fylgja ákveðnum störfum og aftur á móti klæðnað sem 

samfélagið hefur gefið ákveðna merkingu um stöðu fólks. Klæðnaður lögreglumanna 

er dæmi um einkennisbúning sem fylgir starfinu og gefur augljós skilaboð fyrir hvað 

hann stendur.  Jakkaföt viðskiptamanna er dæmi um hefðbundinn klæðnað sem hefur 

öðlast sameiginlegan skilning samfélagsþegna um hvað hann stendur fyrir en gefur 

ekki jafn augljós skilaboð og einkennisbúningar. Klæðaburður viðskiptamanna er í 

raun óskrifuð regla um hvernig þeim er ætlað að klæðast. 

Þrjár meginástæður fyrir því að fólk klæðist fötum er gagnsemi, staða og kyn, 

en sjaldgæft er að við tileinkum okkur ákveðinn stíl af aðeins einni ástæðu. Stíll er 

skilgreindur sem þættir af formi, línum, merkingu og lögun sem þjóna þeim tilgangi 

að sameina táknræna list, klæðnað, stefnur og tímabil.6 Fólk velur sér föt eftir 

veðráttu, persónulegri fagurfræði, við hvað það starfar og eftir kyni. Það má vera að 

undirliggjandi ástæða fyrir þessu vali sé þrýstingur samfélagsins um hvernig við 

eigum að líta út. Það virðist þó vera að samfélagið þrýsti meira á suma hópa og það sé 

í raun búin til ákveðin ímynd um hvernig til dæmis viðskiptafólk, alþingisfólk og 

skrifstofufólk og fleiri hópar eigi að líta út. Það virðast vera strangari reglur um 

klæðaburður ákveðinna hópa samfélagsins, sérstaklega þegar það tengist atvinnu. Það 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Flynn, Patricia, K, „Body Language – Language of contemperary fashion,“, Yale New Haven teachers 
institute, Yale University, New Haven, 1985. 
6 Flynn, Patricia, K. 



7 

má álykta svo að þessar reglur geri klæðnaðinn ópersónulegan, en gefi skýr skilaboð 

um stöðu manneskjunnar, en ekki endilega um persónuleika. Fólk sem tilheyrir 

jaðarhópum virðist yfirleitt vera frjálsara hvað varðar klæðaburð en það ber samt sem 

áður einkenni hópsins. Því má segja að klæðaburður fólks í jaðarhópum gefi meiri 

skilaboð um persónuleika einstaklings.  

Hvað varðar stíl, þá þykir mér athyglisvert þegar manneskjur fara í gegnum 

það ferli að leita að sínum eigin stíl og í leiðinni að sjálfu sér. Unglingar eiga það 

gjarnan til að ganga í gegnum þetta tímabil, enda er fólk að mótast hvað mest á þeim 

aldri. Þetta ferli felur oftast í sér að unglingar gera tilraunir með klæðaburð til þess að 

finna sinn persónulega stíl. Persónulegur stíll er sífellt að mótast hjá fólki og margt 

getur haft áhrif á hann annað en persónuleg fagurfræði. Eins og Simmel nefndi þá 

höfum við tilhneigingu til þess að vera hluti af hópi en viljum halda í okkar 

einstaklingseinkenni okkar. Því má segja að umhverfið, fólkið sem er í kringum 

einstaklinginn, staða hans og áhugamál séu þættir sem geta haft áhrif á hvernig stíl 

viðkomandi tileinkar sér.  

J.C Flügel, einn af upphafsmönnum sálfræðilegra kenninga um klæðnað, taldi 

að föt voru notuð til þess að uppfylla mótsagnakenndar óskir um hógværð, þörfina 

fyrir athygli og til að hlífa líkamanum. Klæðnaður segir jafnframt til um kyn á 

augljósan hátt en sendir frá sér lúmsk og falin skilaboð.7 Það má segja að J.C Flügel 

hafi verið að ræða um að klæðnaður geti verið notaður í mismunandi tilgangi til að 

svala þörf einstaklinga fyrir sjálfstjáningu. Tilgangur klæðnaðar getur verið 

mótsagnakenndur, það er að segja föt eru notuð til þess að hlífa líkamanum en í 

sumum tilfellum, er hann á sama tíma til þess að sýna línur og lag líkamans. Sumir 

nota klæðnað til þess að fanga athygli áhorfandans, hvort sem það er með litum, 

efnislitlum klæðnaði eða öðru. Athyglin getur verið af ýmsum toga, hún getur verið til 

þess að vekja athygli á líkama sínum, til þess að laða fólk að sér á kynferðislegan hátt. 

Hún getur einnig verið til þess að vekja athygli á málstað sínum, sem margir 

jaðarhópar hafa gert í gegnum tíðina eða til þess að laða annað fólk að sér sem deilir 

svipuðum skoðunum og er í sama samfélagshópi.   

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
7 Flügel, J.C, The Psychology of Clothes, Intl Universities Pr Inc, Connecticut, 1966, bls 16-24. 

Jaðarhópar og minnihlutahópar 

Jaðarhópar eða minnihlutahópar eru hópar innan ákveðins samfélags sem skera sig úr 

öðrum hópum samfélagsins með sinni eigin menningu. David Reisman skilgreindi 

meirihlutann sem hóp sem samþykkir og tileinkar sér neyslumiðaðan stíl og það sem 

hann stendur fyrir en þennan stíl hefur samfélagið mótað og selt meirihlutanum. Hins 

vegar skilgreinir hann jaðarhóp sem hóp af fólki sem sækist eftir stíl sem er í 

minnihluta og túlkun stílsins verður í samræmi við gildi niðurrifsstefnu og 

uppreisnaranda hópsins.8 Það má draga þá ályktun að þegar nýr stíll og merking hans 

verður til, fer tilvist hans í gegnum ákveðið ferli. Ákveðinn hópur eða einstaklingar 

taka upp á því að ganga í fötum sem er í upphafi stíll sem samfélagið þekkir ekki. Það 

má vera að samfélagsþegnum þyki óþægilegt að geta ekki skilgreint þennan hóp og 

stíl hans. Yfirleitt tengjast jaðarhópar einhverju öðru en einungis fatastíl, til dæmis 

tónlistarstefnu eða pólitískum skoðunum. Þegar hópurinn kemur skoðunum sínum á 

framfæri, þá verður það brátt sameiginlegur skilningur samfélagsþegna fyrir hvað 

stíllinn stendur. Þegar merkingin er komin á yfirborðið, þá er líklegt að það fari að 

fjölga í hópnum vegna þess að skilaboðin og upplýsingarnar dreifast á einfaldari hátt 

þegar fólk skilur þær.  

Dick Hebdige telur að jaðarhópar séu niðurrifsstarfsemi gegn norminu. 

Almenningur sér oft jaðarhópa í neikvæðu ljósi vegna þess hve gagnrýnir hóparnir eru 

yfirleitt á ríkjandi samfélagsástand. Jaðarhópar safna oft fólki saman sem hefur 

svipaðar skoðanir og finnst það vera útskúfað úr hinum ríkjandi samfélagshóp. Það 

gerir því fólki kleift að verða hluti af hópi og þróa sitt eigið einstaklingseinkenni. 

Meðlimir hópsins sýna að þeir séu hluti af hópnum með táknrænum og auðkennandi 

stíl með klæðaburði, hegðun og slangri.9 Segja má að klæðaburður sé mjög 

mikilvægur hluti af höfuðeinkenni hópsins. Föt verða táknrænt einkenni fyrir 

jaðarhópinn og skilaboð hópsins verða að sameiginlegum skilningi samfélagsþegna 

þegar þeir fara að tengja saman útlitið og skilaboðin. Það er reyndar ferli sem tekur 

tíma að verða að veruleika.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8 Riesman, David, „Listening to popular music“, American Quarterly, vol. 2, no.4, The Johns Hopkins 
University press, 1950, bls. 359-71.  
9 Hebdige, Dick, Subculture: The Meaning of Style, Routledge, London, 1981, bls. 106-12. 

Sá stíll sem jaðarhópar tileinka sér er yfirleitt kallaður andtíska. Andtíska er 

ýmis konar tegundir af klæðnaði sem er mótsögn við það sem er í tísku. Stíll 

andtískunnar getur staðið fyrir afskiptaleysi og áhugaleysi hvað varðar tísku eða getur 

orðið til vegna pólítískra eða hagnýtanlegra markmiða þar sem tíska verður aukaatriði. 

Þetta hugtak er einnig notað yfir sköpun hönnuða sem hanna föt og sýna í helstu 

tískuborgum, sem ekki fylgir norminu og hefðbundnum gildum tískunnar.  

Ýmis birtingarform andtísku 

Um lok 19. aldar og við upphaf 20. aldar fóru listamenn að hafa áhuga á fatahönnun, 

en löngun þeirra til þess að fara út fyrir hefðbundin mörk listarinnar dreif þá áfram. 

Þeir töldu jafnframt að fatahönnun væri of mikilvægur vettvangur til þess að leyfa 

klæðskerum að sjá alfarið um. Hinir sögulegu listamenn sem aðhylltust 

framúrstefnuna, gerðu fatahönnun að vettvangi þar sem listamenn hlutu þau 

forréttindi að stíga út fyrir mörk „hreinnar“ listar og fengu að einblína á hið daglega 

líf.10 Tillögur listamannanna til fatahönnunar voru mjög fjölbreyttar hvað varðar stíl 

en þeirra helsti vilji var að afneita hinni opinberu tísku og þeir voru á móti rökum 

kapítalismans. Þeir vildu skipta því út fyrir útópíska andtísku. Fatnaður átti að hylja 

líkamann og form hans, en hvorki að þurrka út að móta línur hans. Efnið átti að liggja 

lauslega á líkamanum, það átti ekki að vera saumað á líkamann eins og sekkur.11 

Segja má að þetta hafi verið hin upprunalega mynd af andtísku, þar sem listamenn 

tóku meðvitaðar ákvarðanir um að gera uppreisn gegn ríkjandi tísku og nokkrir af 

hinum helstu og áhrifamestu listamönnum sögunnar höfðu áhrif á þessa þróun.  

William Morris, enskur textílhönnuður, listamaður, höfundur og 

félagsfræðingur sem var uppi í lok 19. aldar, taldi að föt ættu að vera hönnuð með 

náið samband við líkamann í huga, frekar en að fara eftir fyrirmælum tískuhegðunar. 

Kjarni tískunnar var auglýsingavæðing og William Morris þótti það miður að nútíma 

borgarmennning kom í veg fyrir að list hefði áhrif á föt. Hann sagðist sjálfur skorta 

hugrekki til að gera uppreisn gegn þessum óskrifuðu reglum. Hann taldi það vera 

nauðsynlegt að stefna að því markmiði að betrumbæta siðfræði samfélagsins og það 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 Stern, Radu, Against fashion: clothing as art, 1850 – 1930, Massachussetts institute of technology, 
Cambridge, Massachussetts, 2004, bls. 3. 
11 Radu, Stern, bls. 5-6. 

sjónarmið hafði áhrif á næstu kynslóðir listamanna.12 Þótt að William Morris hafi 

aðallega verið þekktur fyrir textílhönnun sína þá vöktu skoðanir hans á ríkjandi tísku, 

almenning til umhugsunar og veitti öðrum listamönnum innblástur. 

Líkt og William Morris, hafði Oscar Wilde, rithöfundur og ljóðskáld, þróað 

sínar eigin skoðanir á andtísku. Hann skilgreindi tísku sem form af ljótleika sem var 

svo viðurstyggileg að það þurfti að breyta henni á sex mánaða fresti. Hann sagði að til 

þess að berjast gegn ljótleika, ætti fólk að vera listaverk eða klæðast listaverki. Þótt að 

klæðnaðurinn átti að vera listrænn, þá átti hann einnig að huga að líkamananum, en 

ekki að laska hann. Hann sagði jafnframt að mottó tískunnar væri: Við verðum að 

þjást til að vera falleg. Við verðum að vera heimsk til þess að þjást.13 Hann sagði 

fatahönnuði vera þræla tískunnar og taldi að það þyrfti betur menntaða einstaklinga til 

þess að taka við af þeim, sem væru vísindalegri og listrænni. Segja má að Oscar 

Wilde hafi haft áhrif á upphaf andtísku, um lok 19. aldar. Sjálfur klæddi hann sig afar 

sérstaklega miðað við ríkjandi tísku á hans tíma. William Morris og Oscar Wilde voru 

tveir fyrstu mennirnir til þess að ræða um að breyta ætti ríkjandi viðhorfum tískunnar 

á þeirra tíma. Það var þeirra hjartans mál að hugað væri að líkamanum, en á því 

tímabili sem þeir lifðu voru korselett og krínólín notuð sem fóru afar illa með líkama 

kvenna. Það má segja að þessi umræða opinberra og virtra listamanna og rithöfunda, 

hafi verið upphafið af uppreisninni gegn tísku, það er að segja upphafið af andtísku. 

Listamenn gáfu út tímarit þar sem fram komu vangaveltur þeirra, um hvernig ætti að 

endurnýja klæðnað sem var á skjön við hina ríkjandi tísku. Þetta hefur ef til vill vakið 

almenning til umhugsunar og myndað hópa sem deildu sömu skoðunum um 

endurnýun klæðnaðarins.  

Andtíska fútúristanna 

Klæðnaður vakti einnig áhuga fútúristanna, en fútúrismi var ítölsk listastefna sem var 

stofnuð í upphafi 20. aldarinnar. Þeir vildu að hin ríkjandi listarstefna hefði áhrif á 

alla þætti lífsins. Fyrst og fremst vildu þeir að klæðnaðurinn væri nútímalegur, en á 

þeirra máta, sem síbreytileg nútímavæðing fútúristanna. Þar var ekki lögð áhersla á 

árlegar tískubreytingar sem gerðar voru fyrir markaðsetningu. Fútúristarnir notuðu 

orðið „tíska” þrátt fyrir að þeirra megin markmið var að, ekki aðeins skipta nýjum 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 Radu Stern, bls. 6. 
13 Radu, Stern, bls. 8. 

tískustraumi út fyrir annan, heldur að afnema kerfi tískunnar með því að hanna föt 

sem listaverk. Þeir pössuðu sig þó á því að verða aldrei gamaldags. Giacomo Balla 

vildi að fútúrista klæðnaður yrði skammvinnur til þess að geta endurnýjað hann fyrir 

hag textíliðnaðarins. Endurnýjungarnar voru gerðar til að bæta frumspeki fútúristanna 

við alla þætti lífsins frekar en til að fylgja kapítalisma tískunnar.14 

 

Mynd 1: Hönnun Balla á óhefðbundnum jökkum. 

Hönnun á karlmannsklæðnaði var fyrsta tilraun Balla til að afnema hina 

hefðbundnu tísku. Helsta einkenni hönnunar Balla var að hann tók í sundur 

hefðbundna uppsetningu klæðnaðar. Á myndunum hér fyrir ofan má sjá tvo jakka, 

einn jakka án kraga og annan jakka með einungis hægri hlið jakkakragans, sem er þar 

af leiðandi ósamhverfur. Markmið Balla, með kerfisbundinni notkun á ósamhverfum 

sniðum og blönduðum litum, var að ná kraftmiklum áhrifum, líkt og listaverk hans 

gerðu. Í fyrsta skipti mátti sjá fatahönnun sem var viljandi ósamhverf og það má segja 

að Balla hafa verið brautryðjandi þess útlits. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14 Radu, Stern, bls. 29. 

Mynd 2: Stefnuyfirlýsing fútúristanna „Male Futurist Dress.“ 

Árið 1914 setti hann fram stefnulýsingu fútúristanna, sem var frönsk útgáfa, 

um klæðnað sem kallaðist „Male Futurist Dress.“15 Balla vildi ekki sjá niðurdrepandi 

nálgun á klæðnaði, hann vildi afnema „sorgarklæðnað“ sem var dökkur eða daufur á 

litinn. Hann vildi jafnframt afnema röndóttan, köflóttan og blettóttan klæðnað, ásamt 

samhverfum sniðum, einsleitum krögum, gagnslausum tölum og stífum 

ermalíningum. Nýi klæðnaður fútúristanna átti að vera kraftmikill, ósamhverfur, 

léttur, einfaldur, þægilegur, heilsusamlegur, glaðlegur, bjartur og breytilegur. Balla 

uppgötvaði hreyfanlegt listaverk, í skilningi fútúristanna. Þetta var verk sem hægt var 

að mynda með inngripi notandans þar sem fötin voru „breytileg“.16  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
15 Radu, Stern, bls. 31. 
16 Radu, Stern, bls. 32. 

Mynd 3: „Modifiers“ sem gerðu klæðnaðinn breytilegan. 

Hér má sjá  skissur Balla, með svokölluðum „modifiers“ sem gerðu 

neytandanum kleift að umbreyta flíkinni. „Modifiers“ voru efnisbútar til þess að festa 

við klæðnaðinn með hnöppum. Þeir voru alls konar á litinn, með mismunandi áferðum 

og sumir bútar voru meira að segja ilmandi. Bútarnir, sem voru notaðir til þess að 

breyta klæðnaðinum, breytti sambandi klæðnaðarins og manneskjunnar sem klæddist 

honum. Klæðnaður var ekki lengur hlutur sem fólk varð bara að sætta sig við. Fólk gat 

breytt klæðnaði sínum eftir skapi og vilja, sem varð til þess að klæðnaður flúði frá 

tískunni, sem var fyrirfram áætluð. Ábyrgðin á breytingum klæðnaðarins var í 

höndum neytendanna og var samvinna með hönnuðinum. Neytendur gátu tjáð sína 

eigin sköpun og klæðnaðurinn var jafnframt listaverk sem var opið fyrir breytingum. 

Hann hefur haft áhrif á marga hönnuði eftir sína tíð en hugmyndin um breytilega 

hönnun er konsept sem fatahönnuðir og vöruhönnuðir nota enn þann dag í dag.  

Andtíska pródúktívistanna og konstrúktívistanna 

Pródúktívismi var rússnesk framúrstefna sem var stofnuð af konstrúktívistum um 

1920 og miðaðist við að gagnsemi ætti að hafa áhrif á list fyrir komandi framtíð 

kommúnismans. Hrein list þótti gagnslaus fyrir samfélagið og var þess vegna 

óásættanleg, en list í nýja samfélagi kommúnismans átti að vera fyrir heildina. Þeir 

töldu að uppbyggilegt líferni væri list framtíðarinnar og þeim fannst tími til kominn 

að list fengi að halda sínu eigin skipulagi og verða hluti af hinu daglegu lífi.17 

Listamenn voru virkir í uppbyggingu nýja samfélagsins, hlutverk þeirra var að 

framleiða, en ekki að skapa. Þeir þurftu að helga lífi sínu sameiginlegu markmiði nýja 

kommúníska samfélagsins, að byggja upp nýjan lífstíl. Hlutverk listamanna var sem 

sagt að eyða gildum gömlu tímanna, með því að búa til nýjar tegundir af hlutum sem 

átti við nýju gildi samfélagsins. Hinn hefðbundni klæðnaður var hversdagslegt 

fyrirbæri sem var tákn um stéttarskiptingu. Þar sem það átti að útrýma stéttarskiptingu 

í hinu nýstofnaða kommúnistaríki, þurfti að afnema þann klæðnað sem tíðkaðist áður 

fyrr vegna þess að hann skaðaði samfélagið. Klæðnaðurinn átti að tákna 

byltingakenndar breytingar og átti jafnframt að tjá ný gildi jafnaðarstefnunnar. Talið 

var að fötin ættu jafnframt að hafa áhrif á hegðun og hugsunarhátt samfélagsþegna og 

var ætlað að styrkja samheldni samfélagsins. Klæðnaðurinn átti að vera eins fyrir alla 

og það var, í augum kommúnistanna, eina lausnin til þess að skapa stéttarlaust 

samfélag. Þetta varð til þess að þegar orðið tíska var notað, var það móðgun. Það var 

tengt við borgaralega fordóma og þetta orð þótti fjandsamlegt í hinu nýja samfélagi. 

„Uppbyggilegur klæðnaður“ Vladimir Tatlins, upphafsmanni konstrúktívista er dæmi 

um sjónarmið andtísku. Tatlin einbeitti sér að hönnun klæðnaðar og taldi að föt væri 

ekki hlutur til þess að teikna, heldur átti að „byggja” þau. Föt áttu að vera sett saman 

eins og vélar. Klæðnaðurinn sem hann hannaði var dæmigerð andtíska sem var 

hönnuð einungis með praktík í huga. Til dæmis voru litir ekki notaðir sem tjáning, 

þeir voru til þess að fela það að flíkin væri skítug. Fötin voru þar af leiðandi hræðilega 

ljót en Tatlin var sama um stíl fatnaðarins, hann vildi að klæðnaðurinn væri 

þægilegur, að hann entist og að það væri auðvelt að þvo hann. Snið flíkanna höfðu 

verið mæld til þess að mæta þörfum um líkamsstöðu og gefa frelsi til hreyfingar. 

Borgaralegur klæðnaður, sem tíðkaðist áður fyrr var notaður vegna þess að hann var 

fallegur en hann takmarkaði hreyfingar og var óþægilegur. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
17 Radu, Stern, bls. 45. 

Mynd 4: Hönnun Tatlin á yfirhöfn. 

Hér má sjá eina athyglisverðustu flíkina sem var hönnuð af Tatlin, sem var 

yfirhöfn þar sem gagnsemi var notuð til hins ítrasta. Yfirhöfnin hafði egglaga form og 

var gerð úr vatnsheldu efni. Til þess að það væri hægt að nota kápuna fyrir haust og 

vetur, voru tvö fóður sem hægt var að taka úr. Annað var úr flannel fyrir haust og hitt 

var úr feldi sem var fyrir veturinn. Kraginn var sérstaklega hannaður til þess að hægt 

væri að hneppa hann upp, án þess að nota spegil. Þetta var einstaklega byltingarkennd 

nýsköpun og var ný leið til þess að hanna föt með einingum. Tatlin hannaði þrjár 

einingar til viðbótar sem hægt var að skipta út ef þurfti. Þetta var vel þegið á þessum 

tíma vegna þess að klæðnaður var af skornum skammti.  

Einn athyglisverðasti fatahönnuður konstrúktívistanna að mínu mati var 

Varvara Stepanova. Hún átti hugmyndina að þremur tegundum af klæðnaði sem var 

sérstaklega hannaður með gagnsemi og útrýmingu stéttarskiptingar í huga. 

Tegundirnar voru kallaðar; „Prozodezhda“,  „spetsodezhda“ og „sportodezha“ sem 

átti að henta faglegum hlutverkum samfélagsþegna.  

Mynd	  5:	  „Prozodezdha“	  klæðnaður 

 Hér má sjá mynd af hönnun Stepanova af „prozodezdha“ klæðnaði sem var 

framleiðsluklæðnaður og átti að henta starfsgrein þeirra sem klæddust honum. Þetta 

var samfestingur sem hún hannaði handa eiginmanni sínum og gaf þær upplýsingar að 

hann væri verkamaður. Samfestingurinn er úr ull, sem er gagnlegt hvað varðar hitastig 

í Sovétríkjunum. Einnig er sniðið í rúmfræðilegu formi en þrengir ekki að líkamanum. 

Hugmyndin um „spetsodezhda“ er svipuð „prozodezhda“ en kröfur um 

hvernig klæðnaðurinn átti að vera og tilgangur hans var aðeins öðruvísi. Þetta var 

hlífðarfatnaður fyrir skurðlækna, flugmenn, slökkviliðsmenn og fleiri starfsgreinar.  

Mynd 6: „Sportodezhda klæðnaður“. 

Hér má sjá „sportodezhda“ klæðnað, sem var hannaður sérstaklega með 

íþróttir í huga. Klæðnaðurinn var þægilegur, auðveldur í sniði og án hnappa. Íþróttir 

og hreyfing var nánast skylda eftir byltinguna. Hinn nýi maður átti að vera í góðu 

líkamlegu formi sem var tilbúinn til að þjóna landi sínu. Hvað varðar hönnun 

íþróttaflíkanna, þá var Stepanova ekki einungis að hanna föt heldur var hún að 

fullmóta verkefni hugmyndafræði kommúnismans.  Þessi nýja hönnun afneitaði 

stéttarskiptingu og táknaði í stað þess hlutverk þegna í samfélaginu.  

Það sem gerðist með tilkomu kommúnismans var að andúð gagnvart tísku 

myndaðist og andtíska varð ríkjandi. Áherslur hins nýja kommúnistaríkis ýtti undir að 

tíska varð aukaatriði fyrir samfélagsþegna og fagurfræðin réði ekki ríkjum heldur 

gagnsemi. Til þess að útrýma stéttarskiptingu var klæðnaður eins fyrir alla. Það má 

segja að þessi andtískubylting pródúktívistanna og konstrúktívistanna sé innblástur 

fyrir andtískuhönnuði samtímans, bæði hvað varðar vinnusiðferði og hvað varðar 

klæðnað sem er eins fyrir bæði kyn. Þetta er í raun upphafið af svokölluðum „unisex“ 

fatnaði, en það er fatnaður sem hentar bæði kvenmönnum og karlmönnum.  

Andtíska pönksins 

Andtíska á 20. öldinni í Vestur-Evrópu hefur helst birst í tengslum við tónlistarstefnur 

eða listastefnur og það hafa þónokkrir hópar sprottið upp. Sem brú á milli upphafs 

andtískunnar og andtísku samtímans ætla ég að fjalla um andtísku pönksins.  

 

Mynd 7: Pönkarar 

Pönkið er mjög gott dæmi um andtísku, sem var hugmyndarstefna þar sem 

tíska og tónlist spilaði stóra rullu. Hugmyndafræði pönksins er samansett af 

pólitískum og samfélagslegum skoðunum. Pönkið fjallaði aðallega um hugtök um 

uppreisn, anarkisma, einstaklingshyggju, frjálshyggju og óánægju. Þessi 

hugmyndafræði var tjáð með tónlist og klæðnaði meðal annars. Pönkarar höfðu 

tilhneigingu til að svívirða og hneyskla áhorfandann með leikrænum hætti og notuðust 

föt, hárgreiðslur, snyrtivörur, húðflúr, skartripi og breytingar á líkamanum. Þeir 

notuðu daglega hluti fyrir fagurfræðileg áhrif, til dæmis rifin föt, öryggisnælur, 

límband, venjuleg föt sem var búið að mála eða skrifa á og ruslapokar voru notaðir 

sem klæðnaður. Leðurklæðnaður sem minnti á S&M var einnig vinsæll. Með því að 

fylgja þessu útliti gaf fólk þá yfirlýsingu að þau aðhylltust hugmyndarfræði og stefnu 

pönksins. Pönk tískan er dæmi um það sem í upphafi var andtíska sem var nátengd 

pólitík og ákveðinni hugmyndarstefnu en varð síðar að tískustraum sem fólk aðhylltist 

útlitisins vegna. Segja má að fatahönnuðirnir Vivienne Westwood og Jean Paul 

Gaultier eigi stóran þátt í þeirri þróun sem varð til þess pönkið varð að tískustraumi. 

Þau hafa bæði fengið innblástur í gegnum tíðina frá pönkstefnunni og sýnt hönnun 

sína í helstu tískuborgum heims. 

Andtíska verður að tískustraumi 

Hollander telur að andtíska sé dramatísk uppreisn gegn menningarlegu normi sem 

tilheyrir breytingum, en breytingar eru helsta undirstaða tískunnar.  Hún telur að 

andtíska eigi að vera hneykslandi í þeim tilgangi að undirbúa samfélagsþegna fyrir 

tilkomandi breytingar.18 Sem dæmi um þetta má nefna pönkstefnuna, þar sem 

hneykslandi stíll þeirra sem aðhylltust stefnuna var notaður í þeim tilgangi til þess að 

vekja athygli fólks á nýrri hugmyndarfræði. Einnig er stíll andtískunnar oft fyrirboði 

tískustrauma sem koma fram síðar. Þegar klæðnaður sem telst vera andtíska, kemur 

fyrst fram á sjónarsviðið telur fólk hann almennt vera ljótan og svívirðilegan. Sumir 

andtískustraumar deyja út fljótlega á meðan aðrir eru upphaf af nýjum tískustraum og 

endurmótast í víðara samhengi, eftir að hafa fyrst um sinn verið kynntir af litlum 

jaðarhópi. Hollander benti einnig á að þeir sem móta andtískufatnað eru ekki 

undanþegnir frá áhrifum hins almenna smekks. Hún taldi það vera hluti af þróun 

tískunnar að hugmyndir jaðarhópa væru notaðar til þess að skapa nýja tískustrauma. 

Það getur oft á tíðum reynst erfitt að greina suma menningarkima frá norminu. 

Ástæðan fyrir því er að stíll jaðarhópanna er oft tekinn upp af fjöldamenningunni sem 

söluvara. Þar sem tískan er sífellt í leit af því sem er þykir vera svalt og ferskt, leitast 

tískubransinn oft við að hagnast á uppreisn jaðarhópa, hvað varðar stíl og sá stíll 

verður aðlaðandi í augum fjöldamenningarinnar.19 Þegar andtíska jaðarhópa verður að 

tísku fjöldamenningarinnar þykir það yfirleitt vera endalok jaðarhópsins eða það 

verður til þess að jaðarhópurinn þróar nýjan stíl sem þykir vera framandi af þeim sem 

tilheyra norminu.20 Minnihlutahópar sem eru nátengdir tónlist eru viðkvæmustu 

hóparnir hvað þetta varðar. Í upphafi eru þeir taldir vera jaðarhópar, til dæmis 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 Lync, Annette, Strauss, Mitchell D, Changing fashion: A critical introduction to trend analysis and 
meaning, Berg, New York, 2007. 
19 Howes, David, Cross-cultural consumption: global markets, local realities, Routledge, New York, 
1996. 
20 Goldstein-Gidoni, Ofra, „Producers of Japan in Isreal: Cultural appropriation in non-colonial 
context“, Ethos: Journal of Anthropology, vol. 68, no. 3, Sunday Publishing, London, 2003, bls 365. 

hóparnir sem mynduðust í kringum jazz, goth, pönk, hip hop og rave en eftir stutta 

stund urðu þessir hópar hluti af norminu.21  

Andtískuhönnuðir samtímans 

Saga andtískunnar hefur leitt til þess að orðið hafa til fatahönnuðir sem sérhæfa sig í 

að skapa andtísku. Það má sjá að sú tegund af andtísku ekki einungis sprottin upp frá 

jaðarhópum. Segja má að fatahönnuðir, og þá sérstaklega þeir sem eru neyslumiðaðir, 

eigi stóran þátt í því að andtíska jaðarhópa verður í raun að tískustraum sem 

almenningur laðast að. Þessir fatahönnuðir afar færir í að breyta einhverju, sem áður 

þótti í skrýtið og óvenjulegt, í eitthvað sem þykir eftirsóknarvert og aðlaðandi. En það 

gera þeir ekki aðeins með aðlaðandi og lokkandi klæðum, þeir eru einnig að selja 

ákveðna ímynd og auglýsingarherferð þeirra hefur jafnframt áhrif. Segja má að 

andtískuhönnuðir samtímans séu andstæður þeirra sem eru hefðbundnir og 

neyslumiðaðir. Þeir gera uppreisn gegn hefðbundnum gildum og reglum fatahönnunar 

og tísku. Margt af því sem þeir hanna, má segja að sé ákveðið form af list frekar en 

hefðbundin söluvara. Andtískuhönnuðir eiga það sameiginlegt að taka ekki þátt í 

hégóma frægðarinnar og framans og þau sækjast ekki eftir að þeirra eigin persóna 

verði að stórstjörnu, segja má að þau vilji fremur vera virt fyrir hönnun sína. Jafnframt 

er klæðnaður sem þau hanna ekki árstíðarbundinn og þeim er sama um hefðbundnar 

tískusýningar. Í raun þá vilja þau ekki taka þátt í því hefðbundna sem tengist tísku og 

stíl. Rei Kawakubo er ein af þeim hönnuðum og segir um sig sjálfa: „I’m an adult 

delinquent, to the end“.22 Rei Kawakubo, er japanskur fatahönnuður og stofnandi 

Commes des Garçons, sem sérhæfir sig í andtísku. Vinnusiðferði í iðnaði 

sósíalistanna veitir hönnun Kawakubo innblástur. Hún hefur öfgakennda löngun til 

þess að gera klæðnað að síbreytilegri vöru í menningarlegu og félagslegu umhverfi 

okkar. Hönnun hennar vitnar í ný-raunsæisstefnu og fútúrisma hvað varðar 

tískusýningarnar og auglýsingar. Hönnun hennar er oft einföld, formlaus og stundum 

án annarar ermar eða buxnaskálmar. Fötin sem hún hannar eru aðallega svört, grá eða 

hvít. Efnin eru oftast lögð lauslega á líkamann, þau rakna upp og ekki er gengið frá 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
21 Blair, M, Elizabeth, „Commercialization of Rap Music Youth Subculture“, Journal of popular 
Culture, vol. 27, no. 3, Blackwell Publishing, New Jersey, 1993, bls. 21-33. 
22 Mower, Sarah, „Commes Des Garçons: Spring 2010, Ready to wear collection on Style.com: 
Runway Review“, Style.com. 

endum, þau eru með götum og lögun klæðnaðarins er ósamhverf.  Hönnun hennar er í 

raun áskorun á fyrirfram ákveðnar hugmyndir um fegurð.  

 

Mynd 8: Commes des Garçons SS 2012 

Hér má sjá vorlínuna fyrir 2012 frá Commes des Garçons. Það má sjá að snið 

klæðnaðarins er mjög óhefðbundin, ósamhverfur og hlutföll tekin úr samhengi, hvað 

varðar ermarnar. Það má sjá að hönnun Balla og Kawakubo eiga margt sameiginlegt. 

Þar má nefna hvernig þau taka í sundur hefðbundna uppsetningu klæðnaðar og að 

klæðnaðurinn er ósamhverfur. 

Hún vakti hálfgert uppnám á fyrstu tískusýningu sinni í París þar sem hönnun 

hennar fékk viðurnefnið „Hiroshima chic“. Þó svo að hún sýni á tískupöllum Parísar 

og er talin vera fatahönnuður, þá er hún talin hanna undir áhrifum andtísku. Rei 

Kawakubo gerði allt vitlaust í tískuheimnum um 1980. Þá var hún að koma sér á 

framfæri á heimsvísu með sérstakri og nýstárlegri hönnun og var í raun brautryðjandi 

á sviði andtísku fatahönnunar. Fatahönnuðir sem fylgdu hennar sporum voru 

framúrstefnu-tískuhópurinn Antwerp 6 og Martin Margiela. Í raun áttu þau öll þátt í 

uppreisninni gegn hinum hefðbundna lúxús tískunnar með því að leika sér með 

hlutföll, til dæmis þar sem ermar voru of langar og þar sem fóður, saumar og faldar 

voru sýnileg á réttunni. Martin Margiela og Rei Kawakubo nota sömu hugtök fyrir 

hönnun sína en það er að taka í sundur hið hefðbundna form klæðnaðar. Martin 

Margiela er belgískur fatahönnuður og konsept-listamaður, með mjög sterka 

framúrstefnusýn á hönnun. 

 

Mynd 9: Martin Margiela SS 2009 

Hér má sjá mynd af hönnun Margiela frá vorlínunni árið 2009. Í þessari línu 

ögraði hann viðmiðum hinnar hefðbundnu tísku með því að nota hárkollur og 

óhefðbundin form. Hann hefur jafnframt notað striga og silkiklúta fyrir hönnun sína í 

anda pönkaranna sem notuðu daglega hluti fyrir fagurfræðileg gildi. Jafnframt hefur 

hann leikið sér með hefðbundin snið en gert flíkurnar óhefðbundnar. Til dæmis má 

nefna jakka með ermum þar sem ermarnar eru ekki notaðar fyrir hendurnar, heldur 

virðist handvegurinn vera undir ermunum. Jafnframt hefur hann hannað ósamhverfan 

klæðnað sem minnir á fútúristanna. Margiela hefur alltaf látið lítið fyrir sér fara, hann 

hefur aldrei náðst á mynd og er alltaf baksviðs á meðan á tískusýningum stendur. Allt 

sem tengist fjölmiðlum fer fram með faxi. Hann vill ekki taka þátt í hégóma 

frægðarinnar og vill ekki vera frægur sem persóna, heldur vill hann að hönnunin tali 

fyrir sig sjálfa og sé virt.  

Mynd 10 Haider Ackerman AW 2007 

Hér má sjá mynd af hönnuns hins fransk/kólumbíska Heider Ackermann sem 

er annar hönnuður í okkar samtíma sem mætti kalla andtískuhönnuð. Hann 

útskrifaðist úr listaháskólanum í Antwerp. Það sem einkennir hönnun hans eru 

andstæður, en hann blandar saman hámenningu og lágmenningu, glæsileika og 

götutísku. Hann hefur áhuga á ólíkum menningarheimum og krafti menningarinnar. 

Hann blandar saman ólíkum formum og klæðnaðurinn gefur frá sér hálf 

þunglyndislega tilfinningu en þó með djarfan anda yfir sér. Það má sjá ósamhverfu í 

hönnun hans og jafnframt lítinn kynjamun. 

Mynd 11 Rick Owens SS 2012 

Hér má sjá hönnun eftir Rick Owens sem er amerískur fatahönnuður. Hönnun 

hans einkennist af hlýrabolum, beinum kjólum, styttum buxum og jökkum, sem eru 

skásniðnir úr þvegnu leðri og kasmírull sem búið er að sjóða. Hann ber virðingu fyrir 

líkamanum og snið klæðnaðarins laskar aldrei lag líkamans. Hann leikur sér jafnframt 

með fyrirfram ákveðnar hugmyndir um klæðnað sem ætlaður er kynjunum, en hér 

fyrir ofan má sjá að hann leikur sér með kynjaflökt og módelið klæðist eins konar 

kjól. Yfirleitt notar hann jarðliti, hvítan, svartan, brúnan og gráan sem minnir helst á 

litanotkun konstrúktívistanna.   

Allir ofantaldir fatahönnuðir sýna á tískuvikunum í París, en það er jú helsta 

og virtasta borg í tískuheiminum. Það mætti túlka það sem þversögn við gildi og 

viðmið andtísku, að þessir hönnuðir taki í raun þátt í hinum hefðubundna tískuheimi, í 

París. Það má vera að þessir hönnuðir séu að gera uppreisn og séu að ögra ríkjandi 

tísku í nánasta umhverfi hennar. Segja má að áhrifamesta leiðin, til þess að gera 

uppreisn og ögra, sé að gera það í nánasta umhverfi þess sem verið er að ögra, í þessu 

tilfelli, í helstu í tískuborg sem til er. Ástæðan fyrir því að það megi draga þá ályktun 

að ofantaldir hönnuðir séu helstu andtískuhönnuðir samtímans, er að hönnun þeirra á 

margt sameiginlegt með upprunalegum hugmyndum fútúrista, pródúktívista og 

konstrúktívista um andtísku. Klæðnaður, sem þau hanna, laskar ekki líkamann, heldur 

er einkennandi fyrir hönnun þeirra að efni eru oft lögð lauslega yfir líkamann, sniðin 

eru ósamhverf og hlutföllin eru óhefðbundin. Fötin eru tímalaus, þau fylgja ekki 

ákveðnum tískustraumum sem er í gangi á hverju tímabili fyrir sig. Hönnun þeirra er 

afar virðingarverð, að mínu mati. Þau fara ekki auðveldu leiðina, heldur taka áhættur 

og sýna hinni hefðbundnu tísku og þeim sem henni fylgja, í tvo heimana beint fyrir 

framan nefið á þeim. Það má segja að Rei Kawakubo hafi rutt veginn fyrir andtísku 

hönnuðum. Ég get ímyndað mér að þegar hún sýndi hönnun sína í fyrsta skipti í París, 

að þeir sem tilheyrðu hinum hefðbundna tískuheimi urðu fyrir hálfgerðu áfalli, en þó 

hefur þetta ef til vill vakið athygli þeirra vegna þess að hönnunin er svo einstök. Það 

eru rúmlega þrjátíu ár frá því að fyrsta tískusýning Commes des Garçons var í París 

og smám saman fóru aðrir hönnuðir að feta í fótspor Rei Kawakubo, líkt og Margiela, 

Ackerman og Owens, og andtískusenan varð hluti af tískuheiminum sem annar og 

öðruvísi partur af honum. Að mínu mati er það afar jákvætt, að í tískuheiminum nú til 

dags er fjölbreytileika tekið fagnandi.  

Lokaorð 

Það má sjá að klæðnaður er mikilvægur hluti í ferli hópamyndunar í samfélaginu en 

einnig sem tjáning án orða um sjálfsmynd okkar. Samkvæmt Simmel mótast tíska í 

kjölfarið af tveimur tilhneigingum samfélagsþegna, annars vegar hópamyndun og 

hinsvegar einstaklingshyggja. Fólk vill vera hluti af hópi en einnig sýna fram á 

einstaklingseinkenni sín. Á hverju tímabili mótar samfélagið ákveðna ímynd sem 

þykir við hæfi og þeir sem klæða sig eftir þeirri ímynd fylgja „norminu“. Þeir hópar 

sem gera uppreisn gegn norminu eru kallaðir jaðarhópar og þeirra stíll er kallaður 

andtíska. Það má segja að andtíska jaðarhópa, sem hafa komið á yfirborðið í gegnum 

tíðina, hafi átt þátt í því að móta tískuheiminn eins og hann er í dag. Áður fyrr var það 

litið hornauga að vera öðruvísi en það sem var ætlast til að samfélagsþegnum og það 

olli væntanlega áfalli. Segja má að margir hönnuðir nærast á andtískustraumum sem 

hafa orðið til í gegnum tíðina, við höfum öll tekið eftir ákveðnum tímabilum í tískunni 

þar sem til dæmis „goth“ er afar vinsælt, eða pönk áhrif eða hippaandi er yfir flestum 

fötum í verslunum og svo framvegis.  

Segja má að fútúrisminn, pródúktívisminn og konstrúktívisminn séu þær 

listastefnur sem hafa haft gífurleg áhrif á tilkomu andtísku, þar sem meðvituð 

uppreisn var gerð gegn ríkjandi tísku. Í þeirra hönnun mátti sjá ósamhverf snið, 

óhefðbundin hlutföll og lítinn mun á klæðnaði kynja svo eitthvað sé nefnt. Þessa þætti 

má sjá í sköpun andtískuhönnuða samtímans og má draga þá ályktun að þessar 

listastefnur hafi veitt þeim innblástur. Andtískuhönnuðir sýna hönnun sína í helstu 

tískuborgum heimsins, þar sem hefðbundin tíska hefur í gegnum tíðina verið ríkjandi. 

Það má segja að andtíska sé orðin viðurkennd og samþykkt fyrir hvað hún er og hvað 

hún stendur fyrir innan tískuheimsins, án þess að tapa gildum sínum og viðmiðum.  

